
[image: Cover]


[image: ]

IDOIA RODRIGUEZ MONDRAGON

#NiereLapurdiko alaba naiz.

#NikereGaztetatik idazten dut, ipuinak asmatzea da nire pasioetako bat. #Nikere dantzatzeko, kantatzeko eta irri egiteko beharra dut bizirik sentitzeko. #Nieresexismoaren aurka borrokatzen naiz, pentsamolde hertsia dutenen aurka, eta uste dut guztiok dugula aske bizitzeko eskubidea. #NinaizEuri, baina ez ni bakarrik, zu ere Euri zara, ausarta, indartsua, umoretsua. #Niere batzuetan galdua sentitzen ahal naiz, baina badakit adiskidetasuna maitatzeko modurik ederrena izan daitekeela.


Euri deitzen naiz, hamabost urte ditut eta irakasleek diote lotsagabea naizela. Nik esango nuke ausarta naizela, sutsuegia, agian. Bizitza arrunta dut; eskola, gurasoak, adiskideak eta gure lehen maitasun-istorioak dira nire egunerokoa, egun batean, poltsikoan giltza ezezagun bat agertzen den arte.

Eskuetan duzun egunkari hau idazten hasi nintzenean, ez nuen irudikatu ere egin zer norabide hartuko zuen ezustean ikasturteak.

Euskararen Erakunde Publikoa eta Eusko
Jaurlaritzaren laguntzarekin.

[image: logos]

Sailaren diseinua eta azala: Irune Izquierdo

© Idoia Rodriguez Mondragon

© Elkarlanean SARL, 2024

ISBN 978-84-1360-435-0

Elkar argitaletxea

9, Gouverneurs karrika

64100 Baiona

Tel. 05-59-59 61 63

baiona@elkar.eus

www.elkarargitaletxea.eus

Elkar Argitaletxea

Haizpea Industriagunea, 1

20150 Aduna. Gipuzkoa

Tel. 943 31 02 67

liburuak@elkar.eus

www.elkarargitaletxea.eus

ePub: booqlab


[image: ]


 

 

 

Miliari, Mameri eta nola ez,

betiko eta betirako lagunei.

Poeta handi batzuek zioten bezala:

“friendship never ends!”


AGORRILAREN 29A, OSTEGUNA

Baziren behin… 2000ko hamarkadan zehar, zehatzagoa izateko, Patxi eta Maia, maitemindu ziren bi gazte. Bai, maitemindu ziren eta, film erromantikoetan bezala, bizi osorako zoriontsu bizi izan ziren eta haur asko ukan zituzten.Tira. Bizi osorako zoriontsu… ez da egia. Haur asko… ere ez.

Nire gurasoen harremana ez da printzesen ipuina bezain perfektua, baina, hala ere, ni ukan naute. Hori, nire ustez, zorte handia da haientzat, haien bizia argitzen diedalako egunerokotasunean, nahiz eta Euri deitu. Haien egunerokotasuna aipatzen dudanez gero… amarena zehaztu beharko nuke, berekin bizi naizelako. Aita ez dut askotan ikusten, ez ditu sobera bere ardurak bere gain hartzen…

Bi urte nituen nire gurasoak bereizi zirenean; beraz, ez dut haiek bikote zireneko oroitzapenik. Hala ere, geroztik, haien artean maiz ikusi ditut kexatzen. Orain nerabea naiz eta nire heziketa gutxi gorabehera bukatua dela uste dut (hiru urteren buruan adinekoa izanen naiz!) eta nire gurasoak aski ongi moldatzen dira haien artean.

Nire lagun batzuen gurasoak ere bananduak dira. Halere, ez dugu maitasuna molde berean ikusten. Haietako askok espero dute bikotea haien biziaren zentroan egotea. Ohartzen naiz nerabezaroak, hormonek edo ez dakit zerk zehazki, nire lagunen bikote-obsesioa garatu duela. Nik ez dut horretan sinisten: nire ustez, sentimendu horrek min egiten du, zauritzen du, paranoiakoa bilakarazten du, tristezia sustatzen du. Gainera, maitasuna beti bukatzen da eta jendeak triste amaitzen du.

Aldiz, sexua… Noski, hori ere ez, ez dut ezagutzen baina, nork daki? Hori interesgarriagoa izan daiteke. Nire ustez, bi gauza desberdin dira eta gorputzek elkar konektatzeak ez du esan nahi elkarrekiko sentimenduak izan behar direla. Baina erraza zait horrelako diskurtsoak izatea, jakinda pertsona bat baizik ez dudala musukatu, jolas baterako zela eta ez dudala batere maitatu.

Nire ustez, serora izaten bukatuko dut. Bederen, denbora izango dut niretzat. Eta nire lagunentzat ere. Hori baita garrantzitsua. Lagunak egiazko familia dira, guk hautatzen ditugulako eta adiskidetasunak maitasuna baino gehiago irauten duelako. Lagunek, egiazkoek, ez zaituzte epaitzen, ez zaituzte uzten eta ez dizute etengabe presiorik egiten. Niretzat garrantzitsuena ongi sentitzea eta elkarrekiko konfiantza izatea da. Ongi izate hori ez dut sekula bikote batean sentituko.

Aitortu behar dut neure burua maitasun-harreman batean ikustea zaila egiten zaidala. Nire lagunen artean, neskek mutikoak maite dituzte, eta mutikoek neskak. Ni, ordea, mutikoek ez naute batere erakartzen eta gustatzen zaidan neska bat ezagutzeko, nire adinean, gure Euskal Herri txikian, zaila da. Lorrezina, nire ustez. Hemendik urrun joateko gogoa dut, libre bizitzeko. Gure jendarteak dio irekia eta tolerantea dela, baina nik badakit ez dela egia.

15 urteko neska izatea ez da erraza, baina 15 urteko lesbiana izatea, are zailagoa da.

AGORRILAREN 30A, OSTIRALA

Goizeko 11k, ohean oraindik.

Oporretako erritmoa hartu dut, zenbat maite dudan berandu esnatzea! Baina, astelehenean lizeora joango gara.

Estresagarria da kolegiotik lizeora iragatea. Mikel, Xan eta Nahiaren artean lizeoa ez dugu sobera aipatzen, ez ditugu gure kezkak anitz partekatzen. Ez naiz ausartzen gure etorkizunari buruz pentsatzeak hotzikarak ematen dizkidala erraten. Aldiz, Laidak eta biok zintzoki eta libreki hitz egiten dugu aldaketa horri buruz. Hilabeteak dira existitzen diren jainkosa eta jainko guztiei otoitz egiten diegula ikasgela berean egoteko. Gainera, orduak eta orduak pasatzen ditugu telefonoan nola jantziko garen erabakitzeko. Kanpotik, jendeak pentsatuko luke patetikoak garela, baina urtea aurreikusten laguntzen digu. Gainera, ez diogu inoiz jendeak pentsatzen duenari garrantzi handia eman.

Laidak lizeoan mutiko ederrak eta ez zozoak izango direla espero du… Nik espero dut… ez dakit. Anonimotasun pixka bat, behar bada? Masan gordetzea?

Laida bi urte ditugunetik ezagutzen dut eta kasik dena elkarrekin egiten dugu: eskola, festak, dantza, ateraldiak… Elkarrekin egiten ez dugun gauza bakarra antzerkia da, baina aurten ez dut segituko, lizeoko lanean zentratu nahiko nukeelako. Bere familia klasikoa da, nirea ez bezala: bi gurasoak elkarrekin, ahizpa gazteago bat, eta baratzea eta eskailerak (nire ametsa) dituen etxea ditu. Hozkailua betea dute eta ez epez kanpoko janariz. (Hori erraten dut behin esnea edan eta pegartara osoa hustu nuelako oka-gustua baitzuen. Aurrerago, amak erran zidan hilabeteak zeramatzala hor. Nork egin ote du hori? Zergatik ez du bota? Misterioa oraindik ez dut argitu). Nire bigarren familiatzat hartzen dut, kasik asteburu guztietan han egoten naiz eta gure erritualak ere baditugu. Adibidez, nire katilu izendatua dut eta maite dudan erreximenta-marka erosten didate. Ez nuke hori inondik ere aldatuko.

Kontua da Laidak Mikel maite duela txikiak garenetik. Denok ohartu gara, baina Laidak ez ditu bere sentimenduak aitortzen. Niri bakarrik aitortu zidan egia, baina ez diot inoiz inori ezer esango. Alta, Mikel hurbil dagoenean, begi bistakoa da Laidaren jarrera aldatu egiten dela: bere ahotsa altuagoa da eta jokaera desberdina du (trakestu egiten da, baina ez ni bezain beste).

Mikel nire bigarren lagun onena da, baina ez du Laidarekin zerikusi handirik. Lagun asko izan ditu beti, jendartean egoteko gaitasuna du eta oso festazalea da. 13 urterekin mozkortu zen lehenengoz eta erretzen ere hasi zen. Laida eta ni askoz lasaiagoak gara. Baina Mikel oso zirikatzailea, jakintsua (musika bera maite dugu; rocka, batez ere) eta argia da, nahiz eta irakasleek gehienetan Mikel gorrotatzen duten, haien iduriko ez duelako behar den jarrera erakusten eskolan.

Nahia eta Xan kolegioan ezagutu genituen eta, geroztik, bostak elkarrekin egoten gara. Nahia berriz osatutako familia baten azken haurra da eta, nahiz eta ez duen gauza askorik aipatzen, ikusten dut maiz bere burasoek ahaztu egiten dutela. Adibidez, kolegioko agiriak betetzeko edo txekeak ordaintzeko beti izaten da azkena. Xan, aldiz, Mikelen zozokeriei segitzeko prest egoten da, baina azken hori baino askoz lasaiagoa da. Ez da hain barregarria, baina elkartasun handia erakusten du eta ez da beldurtzen harroputzen kontra oldartzean.

2024KO AGORRILAREN 31A, LARUNBATA

Goizeko 10ak, bi egun eroetxera joan aitzin (lizeoa, noski).

Lur jota nago. Ez dut eskola maite, ez naiz goizean goiz altxatzeko gai (batez ere, neguan), are gutxiago interesatzen ez zaizkidan gauzak buruan sartzeko. Halere, ez naiz ikasle txarra, Matematikan salbu. Gai hori ez dut ulertzen. Gisa guztiz, aktorea edo rock star-a izateko, ez dut Pitagoras ezagutzeko beharrik.

Gainera, presiopean nago (edo Under Pressure; Laidarekin joan den urtean Queen eta David Bowieren kanta etengabe dantzatu genuen eta, geroztik, Queenekiko obsesioa garatu dut). Nor izango ote dira gure irakasleak? Gure kideak? Nire lizeoa guztiz idealizatu dut, amak errango luke Netflixen ikusten ditudan serieengatik. Aldiz, lizeoko ateak zabaltzeko egunean, errealitatea nire ameskerietatik urrun zegoela ohartu nintzen. Adibidez, ikasleak gu bezalakoak dira: berdin janzten gara; atsedenaldietan, mutikoek eremu guztia hartzen dute baloiekin jostatzeko, neskak bazterretan kalakan ari diren bitartean. Zergatik gertatzen da hori ikastetxe guztietan?

Ateak zabaltzeko egun hartan, Matematikako irakasle baten aipuak beldurtu egin ninduen. Bigarren mailako ikasleentzat irakasleak oro har aski gisakoak dira; Ximun, Matematikako irakaslea izan ezik. Badirudi izugarri beldurgarria dela eta, noski, urte guztirako bigarren mailako talde baten irakasle izango da. Geroztik, aldizka Ximun nire irakaslea izango dela amesten dut eta gaizki pasatzen dut. Adibidez, denen aurrean apaltzen nau, nire burua defendatzean ahotsa galtzen dut eta, bukaeran, biluzik nagoela ohartzen naiz.

Arratsaldeko 2ak.

Larunbata denez, Laidaren etxera noa. Gure oporretako azken gaualdia Urruñako festetan pasako dugu; beraz, elkarrekin prestatuko gara. Hori ospatzeko, hirugarren mailako ikaskide ohiekin han mozorrotuta elkartzea erabaki dugu. Seguru besteek ez dutela gure mozorro bikaina espero!

IRAILAREN 1A, IGANDEA

Eguerdia, etxean.

Nekatua.

Atzo, Urruñako festetara joateko mozorrotu gara. Laidak eta biok inoiz ez bezalako lotsa bizi izan dugu.

Pinteresten mozorro barregarriak bilatu ditugu eta mahats-mulkoz mozorrotzea erabaki dugu. Ideia bikain hori gauzatzeko, Danik, Laidaren amak, baloi ubelak eta urarekin joaten den ilerako esprai berdea erosi dizkigu. Bi zakarrontzi zilatu ditugu burua eta besoentzat. Ondotik, baloi ubelak puztu eta zakarrontzietan itsatsi ditugu. Horra! Gure mozorroa prest zegoen. Ilea buru gainean lotu eta esprai berdea bota diogu, hostoen kolorea izan zezan.

Laidaren burua ikusi dudanean, hainbeste irri egin dut, non burua aitzinera bota eta kopeta bere idazmahaiaren gainean kolpatu dudan. Koskor erraldoi bat atera zait eta Laidak eta biok oraindik eta irri karkaila gehiago egin dugu. Oso itxura ona genuen.

Baina, laster hasi dira arazoak: lehenbizi, ganbaratik ateratzeko, baloi horiek guztiekin ateak ezin genituela pasa ohartu ginen. Alde guztietara okertu behar izan dugu ezer ez zartatzeko. Lehen etapa gainditu eta gero, bigarrenari aurre egin behar izan diogu. Laidaren aita, Peio, kanapetik ikusi gaituenean, irriz hasi da erranez gure mozorroa “bikaina” zela. Altxatu eta argazkia atera zigun “bere lagunei bidaltzeko”. Segur naiz orain Facebooken, zaharren sare sozialean, agertzen garela… Baina arazoa da Peiok, aita izanda, gure mozorroa barregarria atzeman zuela. Denok dakigu zahar batek gure txisteak maite izatea seinale txarra dela. Eta guk ez genuen hori kontuan hartu. Gainera, gure buruhausteak ez dira amaitu. Urruñako hirigunera oinez joan gara, eta bidean zehar jendea guri begiratzeko gelditzen zen, bi ero bagina bezala. Litekeena da egia izatea, nork daki…

Haur txiki batek ikusi gaituenean, beldurrez oihuka hasi eta bere burasoengana joan da negarrez. Laidak momentu hartan erran dit:

–Beharbada etxera itzuli beharko genuke aldatzera…? Ez dut feriako animalien gisa ikusia izan nahi!

–Ez, ez, ez –erantzun diot–, gure burua onartu behar dugu! Besteek ez badute gure mozorroa maite, haien arazoa da!

Laidari eskutik heldu diot eta jendaldea zeharkatu dugu, gure gelakideekin genuen hitzordura joateko. Ez da erraza izan eta bidean zenbait baloi ere galdu ditugu. Hitzorduko tabernara iristean, Nahia, Xan, Mikel eta besteak ikusi ditugu. “Besteak” kideak dira. Orokorrean denekin aski ongi konpontzen naiz, baina batzuk, aldiz, ezin ditut ikusi ere egin. Adibidez, Unai errugbilaria da eta zorigaitzez kirol hori egiten dutenen estereotipo guztiak biltzen ditu: txiste sexistak eta homofoboak egiten ditu, eta edonorekin borrokatzen da. Alta, Mikel ere errugbian aritzen da eta ez da Unai bezain zozoa; beraz, nire ustez, arazoa ez da kirol hori, baizik eta Unaiek baloi gehiegi jaso dituela buruan.

Amaia kolegioko neska ezaguna da, polita eta zintzoa… ospetsuak ez direnekin salbu. Berak erabakitzen du zer dagoen ongi, eta zer gaizki: maitatu beharreko musika (Dupla, Taylor Swift… hots, nik maite ez ditudanak), janzteko era (gonak, baina ez laburregiak; zapatak takoi txikiekin; makillajea, baina nabarmentzen ez dena…) eta jarrera (mutikoek erraten dutenari beti irri egitea, nahiz eta astakeriak izan; irakasleei beti baietz erantzutea eta ez daudenean kexatzea…). Pinpirin-pinpirin janzten da beti, ongi orraztatuta, ez du inoiz orbanik jantzietan eta bosgarren mailatik beti izan du mutil-lagunen bat. Laburbiltzeko, Amaia eta ni kontrakoak gara alderdi guztietan eta ez gara batere erakartzen. Ez dut maite beste neskekin ez konpontzea, orokorrean nesken arteko ahizpatasuna aldarrikatzen dudalako, nesken arteko elkartasunaren defendatzen dut. Atzematen dut askoz gehiago kritikatzen garela gure artean eta domaia da.

Zoritxarrez, Amaiak berehala ikusi gaitu Laida eta ni. Guregana hurbildu da, Alaia eta Elaia bere betiko lagunekin. Gure aitzinean ezarri da eta goitik behera begiratu gaitu:

–A. Zuen mozorroa originala da –nire espaldaren gainean zegoen baloi bat mespretxuz ukitu du–, eta zakarrontziak erabili dituzue? Bai, originala…

Bere bi lagunek Lehoi Erregea-ko hiena zozoek bezala trufa egin digute.

Laida nire ondoan sutan zegoela sentitu dut, baina ez dio ezer erantzun. Ni, aldiz, ezin izan naiz isilik egon; zer uste du horrek, Fashion polizia dela?

–Zure printzesa-mozorroa baino pixka bat originalagoa da, argi dago! Zer adin duzu, Amaia? Bost urte? Handitu zaitez pixka bat!

Amaiak gaiztoki begiratu nau:

–Zu beti hain atsegina, Euri. Ez da harritzekoa zu neskekin ateratzea; mutikoek ez dituzte izaera txarreko neskak maite.

Eskerrak ez dudan borrokatzea maite.

Ez diot bere ohar homofoboari ihardetsi. Zer erantzun eman halako maila apaleko ustelkeria bati? Aski patetikoa bada pentsatzeko neska izanik neskak maitatzea hautu bat dela, zer argudiatu beharko nuke? Nire bizia errazagoa izango litzateke heterosexuala banintz, besteak bezala izateko eta etengabe nardatua ez izateko, baina e! Denak ez gara berdinak! Badakit jendeak uste duela aiurri txarrekoa naizela, baina ez da egia. Ez diot jendeari erasotzen; aldiz, nire burua defendatzen dut. Gisa guztiz, Amaia bezalakoek dena egin eta erran dezakete. Erruduna beti ni izango naiz. Horregatik ez ditut maite pertsona ezagun eta harroputzak. Nire ustez, mundu guztiak maite bazaitu, zerbait normala ez duzun seinale da… Ez zarela biziki zintzoa ez zure buruarekin, ez besteekin.

Gaualdiko une hartarako jada umore txarrean nengoen, baina egoera oraindik gehiago okertu da Unai guregana supizteko batekin hurbildu denean, gure baloiak lehertzeko asmoz. Orduan, gerla zibila piztu da: Laida garrasika hasi da eta ni Unai neutralizatzen saiatu naiz. Egoera ikusita, laguntzera etorri da Nahia. Mikel eta Xan Unairen lagunak lasaitzen saiatu dira, haiek ere guri erasotzeko prest baitzeuden. Amaia mespretxuz “ongi merezita dute!” erraten entzun dut.

Gorroto ditut! Ezin dut sinetsi neska-mutil horiek nirekin egongo direnik lizeoan. Espero dut ikasle berriak ez izatea haiek bezain ergelak.

Kaos hartan, Laidak besotik heldu nau eta gure taldearekin kontzertura urrundu gara. Gure mozorroetatik gelditzen zena zakarrontzi batera bota behar izan dugu. Negar egiteko gogoa nuen, baina Laidak esan zidan ez genuela gure gaualdia ustelduko pertsona horiengatik, eta arrazoi zuen.

Kontzertura joan gara, Xutik taldearen aitzinera. Ez dut talde hori sobera maite baina dantzatzeko aukera eman digu eta gure artean “pogoak” egiten hasi gara. Momentu jakin batean, neska batek bortizki jo nauela ohartu naiz. Hasieran, hari kasurik egin gabe, espaldaz ukaldi handi bat eman diot, eta hark berehala itzuli dit. Bere aurpegia ikusi dudanean, harriturik geratu naiz. Baliteke berotasunari, euforiari edo edan dudan garagardoari lotua egotea, baina bere begien kolore berezia atzeman dut. Ubelak ziren. Lehen aldia zen halako begi kolorea ikusten nuela. Berak ere begiratu nau. Biok dantzatzen gelditu gara, nahiz eta gure inguruan jendeak saltoka eta kolpeka segitzen zuen. Oso polita zen eta lotsatua sentitu naiz. Nigana hurbildu da. Biziki, biziki hurbil geunden, bere gorputza nirearen kontra sentitzeko gai nintzen. Zer pasatzen ari ote zen? Begi bistakoa zen nire burumuinak ez zuela ongi funtzionatzen. Sorbaldatik heldu nau, belarrira xuxurlatuz:

–Domaia da, ez duzu zure mahats-mozorro bikaina berriz jantziko?

Bere eskuak txoke elektrikoa sortu dit bizkarrean. Zintzoki ari zela ohartu naiz, ez zen trufaka ari. Irri handia erakutsi dit. Tronpatu naiz, ez da oso polita. Izugarri ederra da. Zenbait segundo pasa ditugu elkarri begira, ez dut ezer erantzuteko denborarik izan, jendarteak bultza egin didalako eta urrundu egin garelako. Neska Misteriotsua galdu dut. Gero alde guztietan bilatu dut, baina ez dut inoiz berriz ikusi.

Laidari aipatu diodanean, ez zen deustaz ohartu eta ez zuen neska ikusi. Normala, gaualdia Mikeli begira pasa du. Zainetan ezartzen nau batzuetan! Baina seguru neska hori berriz ere atzemango dudala!

Amak, txikia nintzenean, maiz entzuten zuen Zarama eta kanta batek horrelako zerbait zioen:

“Berriz ikusi behar zaitut hitz eta barreak banatzen”.

Pasarte horrek neska hura ekartzen dit gogora.

IRAILAREN 2A, ASTELEHENA

Goizeko 7ak, ohean. Eskolako lehen eguna da.

Korapiloa dut sabelean. Ez dut gosalduko. Edonola ere, goizegi da jateko.

Goizeko 7ak eta 30.

Sare sozialetan ez dut Urruñako festetako Neska Misteriotsua atzeman. Burutik jota ote nago? Egiazki ikusi ote nuen?

Arratsaldeko 5ak.

Uuuuuuuf! Berri ona: Laida eta biok klase berean gaude! Orain jainko guztiengan sinistera derrigortua naiz, baina merezi du! Noski, Laida eta biok ondoan jarri gara.

Xan, Mikel eta Nahia, aldiz, elkarrekin dira beste talde batean. Domaia da, baina Unai ez dago gurekin, bederen… Amaia, ordea, bai. Laidaren hitzetan, gure taldeko mutiko guztiak itsusiak dira. Nire hitzetan, baita neskak ere.

Gure irakasle berriak ezagutu ditugu:


•   Julie. Frantseseko irakaslea eta irakasle nagusia da. Gaztea. Ongi jantzia. Seriosa, betaurrekoak ditu.

•   Pamela. (A zer izena…). Ingeleseko irakaslea da. Azazkal arrosa eta luzeak ditu. Beti barre egiten du. Tuntun samarra da. Aurten ez dugu ezer landuko Ingeleseko kurtsoan.

•   Ander. Kiroleko irakaslea. Zaharra da. Seguru naiz kartzelan egondako errefuxiatua dela. Laidak erran dit “sexya” dela. Neska horrek “sugar daddy”-aren sindromea du, ez da posible!

•   Ximun. Matematikako irakasle gaitz-egilea, gure irakaslea da. SEGURU NINTZEN! Ez dirudi hain gaiztoa: txikia eta mehea da. Baina amak beti esan dit pertsona txikiengan ez fidatzeko, gehienetan diktadoreak izaten direlako (Hitler, Mussolini, Franco, Napoleon, Thatcher…).



Jantegian, Nahia, Laida, Xan eta Mikelekin bazkaldu dut. Laida eta Nahia mutiko berriei begira egon dira; Xan eta Mikel, ordea, nesken bila aritu dira. Momentu horietan bakarrik sentitzen naiz… Baina, kolpetik, Laidak eta Nahiak begiratu egin naute eta Laidak apalki hitz egin dit:

–Euri… Begira ari zaizula ohartu zara?

Aspalditik galdua nuen haien elkarrizketaren haria:

–Nor?

–Ez zara ezer entzuten ari! –oihukatu dit Laidak–. Hango mutiko misteriotsua!

Erakusten ari zen tokira begiratu dut eta egia zen, txoko batean, mahai baten ertzean, mutiko bat zegoen. Zuri-zuria zen eta, haren ondoan, hura bezain zuria eta etsia zirudien neska bat zegoen jarrita. Ile beltza zuten biek. Beroki, galtza eta trikota beltzak zituzten jantzita, jadanik negua balitz bezala, eta biek makillaje beltza zuten begietan.

–Zer, gotiko horri buruz ari zarete?

–Nik edertasun iluneko mutikoa errango nuke –erantzun dit Nahiak, izarrak begietan–, segur naiz mutil sakon eta atsekabetua dela!

Laidak onespeneko irri bat adierazi du. Begiak zerura igo ditut.

–Horra, hori besterik ez genuen behar! Banpiro toxiko bat zuek torturatzeko prest!

Laida defentsiban jarri da:

–O, utz gaitzazu amesten lizeo triste honetan, bozkariozko andere trufaria!

–Bitxia da nola begiratzen zaituen, hala ere… gehitu du Nahiak.

Egia da. Hilketari-mahaira berriz so egin dudanean, mutikoa oraindik niri begira ari zen.

Zer arazo ote du?

IRAILAREN 5A, OSTEGUNA

Irakasleei buruz eraiki nuen profil psikologikoan pixka bat nahasi nintzen.

Pamela gelara iritsi denean, denak barrezka hasi gara bere takoi altuak eta girgileriaz jositako atorra direla eta. Baina urteko programa kargatua banatu digunean, denok lasaitu egin gara. Liburuak irakurri beharko ditugu! Ingelesez! Andonik, kide batek, ohartarazi dio ez duela inoiz ingelesez irakurri eta Pamelak serioski ihardetsi dio:

